ՀԻՄՆԱՎՈՐՈՒՄ

Տրավմատիզմի  կանխարգելման 2015-2020 թվականների  միջոցառումների ծրագրին հավանություն տալու մասին   ՀՀ կառավարության արձանագրային որոշման նախագծի վերաբերյալ
1.Իրավական ակտի անհրաժեշտությունը (նպատակը)

Տրավմատիզմի  կանխարգելման 2015-2020 թվականների  միջոցառումների ծրագրին հավանություն տալու մասին  ՀՀ կառավարության արձանագրային որոշման ընդունումը պայմանավորված է  տրավմատիզմի հետևանքով վաղաժամ մահերի և հաշմանդամության կանխման և նվազեցման նպատակով համապատասխան գործընթացների  ներդրման անհրաժեշտությամբ: 
Տրավմատիզմի կանխարգելմանն ուղղված ԱՀԿ-ի Եվրոպական տարածաշրջանի թիվ EUR/RC55/R9 որոշումը (2005 թվականի սեպտեմբեր) և Եվրոխորհուրդի առաջարկությունները  (2007 թվական, մայիս) հիմք են տրավմատիզմի կանխարգելումը հանրային առողջապահության կարևորագույն ուղղություն առաջադրելու համար: 
2014 թվականի օգոստոսի 4-ի Առողջապահության համաշխարհային կազմակերպության (այսուհետ` ԱՀԿ) Եվրոպական տարածաշրջանի կոմիտեի կողմից 2005-2014 թվականների ընթացքում տրավմատիզմի վերաբերյալ ներկայացված հաշվետվությունը հիմնավորում է տրավմատիզմի կանխարգելման ուղղությամբ արդյունավետ ռազմավարությունների մշակման և ներդրման անհրաժեշտությունը և ռազմավարության ներառումը բոլոր պետական առողջապահական ծրագրերում: 
2. Կարգավորման հարաբերությունների ներկա վիճակը և առկա խնդիրները
Ըստ  ԱՀԿ  տվյալների,  աշխարհում յուրաքանչյուր տարի ավելի քան 5 մլն մարդ է մահանում  տարբեր տեսակի վնասվածքների արդյունքում, իսկ շատ ավելի մեծ թվով մարդիկ հաշմանդամ են դառնում ամբողջ կյանքում: 5-44 տարիքային խմբում տրավմատիզմը վաղաժամ մահացության և հաշմանդամության պատճառով կյանքի տևողության կրճատման հիմնական պատճառն է: 
Հայաստանի Հանրապետությունում դեռևս չի  գործադրված միջազգային պահանջներին համապատասխան տրավմատիզմի համաճարակաբանական հսկողության համակարգ, գործադրված չեն մոնիտորինգի, վերլուծության և գնահատման ցուցանիշներ: Առկա վիճակագրական  հաշվառման և հաշվետվության  ձևերում վնասվածքների վերաբերյալ տվյալները ներկայացվում են «վնասվածքների, թունավորումների և այլ արտաքին պատճառների ազդեցության հետևանքների»  սյունակով և դա  բավարար չափով չի արտացոլում  վնասվածքների իրավիճակը: 
Յուրաքանչյուր տարի ավելի քան 1200 մարդ մահանում է այս կամ այն տեսակի վնասվածքների, թունավորումների և այլ արտաքին պատճառների ազդեցության հետևանքների արդյունքում: 2009 թվականից մինչև 2013 թվականը վնասվածքներից, թունավորումների և այլ արտաքին պատճառների ազդեցության հետևանքներից   բնակչության մահացության ցուցանիշները աճի միտում ունեն: ՀՀ առողջապահության նախարարության առողջապահության տեղեկատվական վերլուծական կենտրոնի 2013 թվականի տվյալների համաձայն` 100,000 բնակչի հաշվով գրանցված է 2009 թվականին` 37,67, 2010 թվականին` 38,36, 2011 թվականին` 41,7, 2012 թվականին` 44,94, 2013 թվականին` 42,32 մահացություն: 
Հայաստանի Հանրապետությունում վնասվածքների, թունավորումների և այլ արտաքին պատճառների ազդեցության հետևանքներով պայմանավորված մահացությունը բնակչության մահացության պատճառների կառուցվածքում  զբաղեցնում է   4-րդ  տեղը: 

Չնայած վերջին տարիներին Հայաստանի Հանրապետությունում Ճանապարհային երթևեկության ոլորտում ձեռնարկված մի շարք բարեփոխումների,
(մասնավորապես` մշակվել և Հայաստանի Հանրապետության կառավարության 2009 թվականի օգոստոսի 13-ի N 995-Ն որոշմամբ ներդրվել է Հայաստանի Հանրապետության և Երևան քաղաքի ճանապարհային երթևեկության անվտանգության ազգային ռազմավարությունը և հինգ տարվա գործողությունների ծրագիրը), այնուամենայնիվ Հայաստանի Հանրապետությունում տրավմատիզմի վերաբերյալ համապարփակ միջոլորտային տեղեկատվության փոխանակման և հաղորդման համակարգը ձևավորման ու զարգացման կարիք ունի, ներառյալ համապատասխան ընթացակարգերի, տեղեկատվական հոսքերի, ցուցանիշների մշակումը և կիրառումը:  

3. Առկա խնդիրների առաջարկվող լուծումները
Որպես հիմնախնդրի լուծում, առողջապահության նախարարությունը մշակել է տրավմատիզմի կանխարգելման ռազմավարությունն  ապահովող  համալիր միջոցառումներ:

4. Կարգավորման նպատակը և բնույթը  

Նախագծի ընդունման նպատակն է իրականացնել ԱՀԿ կողմից առաջարկվող տրավմատիզմի կանխարգելման գլոբալ ծրագրին համահունչ միջոցառումներ`  ներառյալ տրավմատիզմի դեմ պայքարի գործընթացներն ապահովող կառավարման, համաճարակաբանական հսկողության և տեղեկատվական համակարգերի ստեղծումը:
5. Նախագծի մշակման գործընթացում ներգրավված ինստիտուտները և անձինք.

Նախագիծը մշակվել է Հայաստանի Հանրապետության առողջապահության նախարարության աշխատակազմի կողմից և  Առողջապահության համաշխարհային կազմակերպության Եվրոպական տարածաշրջանի գրասենյակի մեթոդական աջակցությամբ:

6. Իրավական ակտի կիրառման դեպքում ակնկալվող արդյունքը 
Տրավմատիզմի  կանխարգելման 2015-2020 թվականների  միջոցառումների ծրագրին հավանություն տալու մասին ՀՀ կառավարության արձանագրային որոշման ընդունմամբ ակնկալվում է միջազգային մոտեցումներին համահունչ միջոցառումների օգնությամբ  բարելավել բնակչության առողջության և  ժողովրդագրական ցուցանիշները,  կանխել տրավմատիզմի հետևանքով հաշմանդամության և մահվան դեպքերով պայմանավորված պետության տնտեսական վնասը:  
Ակնկալվող արդյունքներն են.

1) Տարբեր տեսակի տրավմատիզմի` այդ թվում երեխաների շրջանում վնասվածքների առաջնային, երկրորդային և երրորդային կանխարգելիչ միջոցառումների ներդնում: 

2) Տրավմատիզմի համաճարակաբանական հսկողության  համակարգի գործադրում: 

3) Բժշկական օգնություն և սպասարկում իրականացնող կազմակերպություններում  վնասվածքներից տուժածներին տրամադրվող բժշկական ծառայությունների բարելավում, պատշաճ վերականգնողական ծառայությունների տրամադրում:

4) Տրավմատիզմի կանխարգելման հարցում լրատվամիջոցների  և բնակչության տարբեր շերտերի ներգրավում և շահագրգիռ կողմերի արդյունավետ համագործակցություն:
5) Սպորտում և արտադրության մեջ վնասվածքներից առաջացած բարդությունների, հաշմանդամության և մահացության կանխարգելում:

6) Տրավմատիզմի կանխարգելման հարցերում առողջապահության համակարգի արդյունավետ համագործակցություն ԱՀԿ-ի Եվրոպական տարածաշրջանի գրասենյակի և  այլ գերատեսչությունների հետ: 
ՀՀ ԱՌՈՂՋԱՊԱՀՈՒԹՅԱՆ 

ՆԱԽԱՐԱՐ`                                                                     ԱՐՄԵՆ ՄՈՒՐԱԴՅԱՆ 






